
Útgefandi: H-prent ehf, Sólgötu 9, 400 Ísafirði • Ritstjóri:

Sigurjón J. Sigurðsson • Efnisstýring: Guðfinna M. Hreiðars-

dóttir • Ljósmyndari: Halldór Sveinbjörnsson • Föndur: Helga

Guðný Kristjánsdóttir • Borðskreytingar: Júlíana Ernisdóttir

(verslunin Blómaturninn) • Matur:  Hugljúf, Margrét og Elín

Ólafsdætur • Guðlaug Stefánsdóttir • Ingunn Ósk Sturludóttir.

Aðrir eftirtaldir aðilar fá þakkir fyrir ýmsa aðstoð við gerð

blaðsins:  Jóna Símonía Bjarnadóttir • Guðrún B. Magnús-

dóttir • Ólafía Sigríður Sigurjónsdóttir • Ómar Smári

Kristinsson • Nína Ivanova • Rannveig Hjaltadóttir • Ásthildur

Cesil Þórðardóttir

Jólakort
Fyrsta jóla- og nýárskort í heiminum var gefið út á Englandi árið 1843,
þremur árum eftir að frímerkið var fundið upp. Varð það til fyrir algera
slysni og gerðist með þeim hætti sem hér segir. Í desember árið
1843 áttaði Henry Cole, mikilsmetinn Lundúnabúi, sig á að hann
hafði gleymt að skrifa bréf með jólakveðjum til vina og ættingja.

Aðventan 2003

Hér má sjá jólakort frá miðri

síðustu öld. Efst t.v. er kort merkt

Ragnheiði Ólafsd. ‘42, efst t.h. er

kort eftir Halldór Pétursson sem

gerði sömuleiðis kortið neðst t.v.

en kortið n.h. er eftir Ragnar Pál.

Honum hraus hugur við því að þurfa
að skrifa öll þessi bréf á svona
stuttum tíma og þess vegna bað
hann vin sinn, listamanninn John
Callot Horsley, að hanna fyrir sig
kort með staðlaðri kveðju. Innan
fárra daga var fyrsta jólakort sög-
unnar tilbúið, prentað í eitt þúsund
eintökum. Það var afar látlaust í
útliti, með mynd af fólki við gleðskap
og alveg án trúarlegs ívafs. Kveðjan
var einföld: „Gleðileg jól og gæfuríkt
nýtt ár“. Horsley var einn af uppá-
halds listamönnum Viktoríu drottn-
ingar og varð hún yfir sig hrifin af
kortinu. Að hennar áeggjan lagði
hann fyrir sig að gera fleiri kort og
keypti drottningin hundruð þeirra til
að senda fjölskyldu sinni og vinum.
Sending jóla- og nýárskort breiddist
eftir það hratt út um alla Evrópu og
Norður-Ameríku. Á Íslandi komu
fyrstu jólakortin á markað kringum
1890 og voru dönsk eða þýsk.
Nokkru eftir aldamót var byrjað að
gefa út íslensk jóla- og nýárskort. Í
fyrstu voru einkum á þeim myndir af
landslagi eða einstökum kaupstöð-
um en seinna komu teiknuð kort til
sögunnar.

Heimildir: Árni Björnsson: Saga daganna, Rv. 1993.
Jólavefur Júlla (www.islandia.is/~juljul/jol/Jol99.htm) Ísfirsk jólakort frá 7. áratugnum.

Að skreyta trén með alls kyns pappírsskrauti er þekkt þegar á

17. öld en náði fyrst verulegri útbreiðslu á þeirri 18. og þá fyrst

og fremst í Þýskalandi þar sem jólatréð á uppruna sinn. Var

skrautið þá fyrst og fremst í formi úrklippumynda og einfaldra

stiga. Segja má að uppeldisfræðingurinn Friedrich Fröbel

(1782–1852) hafi fært pappírsskrautið á æðra stig en aðferð

hans fólst m.a. í að flétta skraut úr strimlum sem í senn jók

hugmyndaauðgi barnanna og reyndi á þolinmæði og aga.

Jólastjarna hans sem fléttuð er úr 4 pappírsstrimlum er t.d.

enn þann dag í dag mjög vinsælt föndur.

Pappírsskrautið hafði borist til Danmerkur frá Þýskalandi þegar

í upphafi 19. aldar en  elsta þekkta pappírsskrautið þar er

mikill Jakobsstigi sem búinn var til fyrir árið 1837. Á 8. áratug

19. aldar komu út leiðbeingar um gerð pappírskrauts í Dan-

Jólahjörtu

mörku en það vekur athygli að

ekkert hjarta er þar að finna.  Á

sama tíma er farið að gefa út

munsturarkir með kramarhúsum og

körfum með litríkum munstrum en

það er þó ekki fyrr en árið 1924 að

slík örk er gefin út með hjörtum. Þá

er reyndar talað um þann gamla sið

að flétta jólahjörtu en hversu

gamall siðurinn er kemur ekki fram.

Hversu gamall er þá þessi „gamli”

siður” í raun? Benno Blæsild safn-

stjóri við Den Gamle By í Árósum hefur tekið saman sögu

jólahjartans og komist að þeirri niðurstöðu að í upphafi hafi

fléttuð hjörtu ekkert haft með jólatré að gera. Elsta þekkta

fléttaða hjartað í Danmörku er frá H.C. Andersen en það er án

hanka og hefur því aldrei þjónað sem jólatrésskraut. Og sjálfur

minnist hann aldrei á jólahjarta í sögum sínum. Elsta þekkta

jólahjartað er frá 1873 en flest bendir til að þá hafi þau verið

mjög sjaldgæf enda ekkert um þau að finna í heimildum.

Fyrsta ljósmyndin sem vitað er um að sýnir fléttuð jólahjörtu

er frá árinu 1901 og svo virðist sem um það leyti sé það að

ryðja sér til rúms á dönskum herragörðum á Lálandi og Falstri

og hafi borist þaðan til betri borgara landsins sem jólaskraut

með það hentuga hlutverk að geyma í sælgæti. Hvaðan sið-

urinn að flétta hjörtu kom upphaflega er þó ekki vitað og

engar heimildir finnast t.d. um hvar H.C. Andersen lærði

tæknina. Þó er vitað til þess að munkar í klaustri nærri Bonn í

Þýskalandi höfðu þann sið að pakka ölmusugjöfum inn í

fléttuð hjörtu en siðurinn tengdist á engan hátt jólunum. Það

að hjörtun verða útbreitt jólaskraut í Danmörku og öðrum

Norðurlöndum getur átt sér þá skýringu að þar var til siðs að

hengja gjafirna á jólatréð. Sælgæti var sett í körfur og kramar-

hús sem jólagjafir handa börnum og öðrum sem minna máttu

sín. Og hvað táknar betur gjafmildi og gæsku jólanna en

hjartað? Nú er jólahjartað þekkt um allan heim og þá gjarnan

sem hið danska jólahjarta. Til Íslands hefur það borist frá

Danmörku með dönskum kaupmönnum, blöðum og bókum.

Byggt á: Benno Blæsild: Flettede hjerter et særtræk ved den danske jul. Den Gamle By 2002

Að tengja hjörtu við jól er ekki svo ýkja gamall siður.
Elsta hjartalagaða jólaskrautið sem vitað er um, er
þýskt frá því um 1880. Þá þegar þekktist að skreyta
trén með hjartalaga kökum en ekkert segir af fléttuðum
hjörtum fyrr en í byrjun 20. aldar. Jóna Símonía
Bjarnadóttir, safnvörður á Skjalasafninu Ísafirði, segir
frá uppruna jólahjartanna sem eru svo rækilega tengd
jólum í okkar huga.

Í fallegu húsi við Völusteinsstræti í Bolungarvík búa
hjónin Guðrún Bjarnveig Magnúsdóttir og Einar
Jónatansson. Guðrún, sem er organisti í Bolungar-
víkurkirkju og píanókennari við Tónlistarskóla
Bolungarvíkur, segir að aðventan hafi í sínum huga
alltaf verið annasamur en skemmtilegur tími. Þegar
hún byrjaði sjálf í tónlistarnámi á Ísafirði skipaði
aðventan sérstakan sess og vegna ævistarfs hennar
hefur þessi árstími ævinlega verið mjög tengdur tónlist.

Þegar ég var sjálf nemandi í Tónlistarskólanum á Ísafirði voru

jólatónleikar fastur liður. Síðar, þegar við Einar bjuggum á

skólaárum okkar í Reykjavík, vorum við félagar í Háskólakórnum

og sungum á jólatónleikum. Allt frá því að við fluttum til Bolung-

arvíkur árið 1978, höfum við tekið þátt í starfi kirkjukórsins,

eða í 25 ár. Í upphafi sungum við undir stjórn Sigríðar Norðquist,

sem var organisti og söngstjóri kórsins um áratuga skeið. Hún

var mikil hugsjónakona og efndi til fyrsta aðventukvöldsins í

Bolungarvík árið 1965 og hefur það verið árviss viðburður í

Hólskirkju síðan. Síðustu árin hefur komið í minn hlut að æfa

kirkjukórinn fyrir aðventukvöldið. Alla tíð hefur það verið haldið

á vígsluafmæli kirkjunnar, annan sunnudag í aðventu. Í Tón-

listarskóla Bolungarvíkur, þar sem ég hef kennt undanfarin ár,

eru einnig jólatónleikar í desember. Það þarf að undirbúa

nemendur fyrir þá og spila jafnframt með þeim jólalögin,

þannig að í því starfi er líka annatími.

Á fullveldisdaginn 1. desember fögnum við kvennakórskonur

aðventunni með jólasöng og súkkulaði í Víkurbæ. Við Margrét

Gunnarsdóttir höfum æft Kvennakór Bolungarvíkur undanfarin

ár og höfum síðustu vikur verið að æfa jólalögin. Þá höfum við

Margrét aðstoðað hvor aðra við aðventukvöldin, en hún er

organisti á Suðureyri. Þannig kem ég til með að leika undir hjá

Suðureyrarkórnum á aðventukvöldi þeirra þetta árið.

Aðventan – skemmtilegur annatími

Söngfélagið í Neðsta er sönghópur sem við hjónin höfum sungið

í um tíma. Undanfarin ár höfum við reynt að koma saman og

syngja jólalögin, en óvíst er hvort það tekst að þessu sinni.

Tónlistin kemur því víða við sögu hjá mér á aðventunni og er

reyndar orðin ómissandi þáttur í undirbúningi jólanna.

Heimilið þarf líka að undirbúa. Það þarf að fá lykt í húsið. Lykt

af greni, smákökum, negul, mandarínum og gamla jólaskraut-

ið þarf að fara á sinn stað. Þrátt fyrir annir hversdagsins er

þetta einnig sá tími er vinir reyna að hittast. Þá er gaman að

eiga eitthvað spennandi að bjóða. Fyrir síðustu jól bakaði ég í

fyrsta sinn ítalskar anískökur. Uppskriftina gaf Diddú í

einhverju jólablaði. Þær eru öðruvísi en hinar hefðbundnu

jólakökur. Þær eru bornar fram með rauðvíni og dýft í það

áður en þær eru borðaðar.

ANÍSKÖKUR

225 g sykur  •  125 g smjör  •  3 egg  •  200 g valhnetur og

furuhnetur í bland  •  3 tsk anísfræ  •  ½ tsk salt  •  3 msk

rifinn appelsínubörkur  •  375 g hveiti  •  1½ tsk lyftiduft

Hneturnar eru marðar og anísfræin steytt. Sykur og smjör

hrært vel. Eggjunum bætt út í, einu í senn. Hrært vel þar

til allt er orðið ljóst og lyftingin góð. Þá er mörðum hnetun-

um, rifnum appelsínuberkinum og steyttum anísfræjunum

blandað varleg út í hræruna. Að síðustu eru þurrefnin sett

í og blandað vel saman. Deiginu er skipt í tvennt og hvor

helmingur fyrir sig mótaður eins og mjótt brauð. Kælt í

eina klst. Þá eru hleifarnir bakaðir í 175° heitum ofni í 20

mínútur. Þá eru þeir kældir og síðan skornir niður í 1 cm

þykkar sneiðar sem raðað er á plötu og bakaðar aftur þar

til þær eru orðnar þurrar og stökkar.

Mitt í önnunum gefum við Einar okkur gjarnan tíma til að hlusta

á góða jólatónlist eins og t.d.jólaoratoríu Bachs og dreypum

þá gjarnan á góðu portvíni. Þegar Þorláksmessa rennur upp,

undirbúningurinn að baki, búið að æfa fyrir jólamessurnar og

skötuveislan hjá Gunnari og Lillu í Sætúninu er að skella á,

finnur maður vel nálægð

jólanna. Með hverju árinu

sem líður, finn ég líka

hvað það er gefandi að

starfa í kirkjunni. Um jól

eru það viss forréttindi að

fá tækifæri til að taka þátt í

að skapa helgi hátíðar-

innar. Þegar hljómfagrar

klukkurnar í litlu og hlýlegu

kirkjunni okkar á Hóli

hringja til aftansöngs

klukkan sex á aðfangadag

eru jólin komin.

Í einn jólasvein þarf þykkt rautt og hvítt filt, tróð,

óbleikt léreft í andlit, stífan vír, 2 tréperlur, 2 bjöllur, 1

tölu, natur perlugarn, jólaefni fyrir slaufu (1½ x 10

cm), jólaefni fyrir bót (2 x 2 cm), hvítt filt í dúsk (4 x

10 cm) og grænt filt í sokk.

Sníðið 2 stykki af rauðu filti í jólasveininn, 1 stykki af

skeggi úr hvítu filti, 1 stykki andlit úr óbleiktu lérefti og 2

stykki sokka úr grænu lérefti. Andlitið er sett á fremra

rauða stykkið af jólasveininum og skeggið ofan á sbr.

mynd. Saumað með kappmellu-spori í kringum andlit og

skegg. Fremra og aftara stykkið af jólasveininum kapp-

mellað saman og smá tróð sett inn í áður en honum er

lokað. Hvítt filt í dúsk tekið og klippt í það margar, smáar

rifur og dregið saman á langhliðinni. Dúskurinn er síðan

saumaður á toppinn á jólasveininum. Grænu stykkin í

sokkinn eru saumuð saman með kappmellu, skiljið eftir

opið efst, og síðan er hann festur á jólasveininn. Bótin er

saumuð niður með tölunni og síðan eru máluð augu á

andlitið með svörtum tússpenna. Vírinn er krullaður,

perlur og bjöllur þræddar á og jólaefni bundið á hann.

Vírinn er síðan festur í hliðarnar á jólasveininum sem er

þá tilbúinn.

Það er ekki flókið að útbúa þetta skemmtilega jóla-

skraut og allir í fjölskyldunni geta hjálpast að við það.
Sumir geta séð um að klippa út snið meðan aðrir sjá
um saumaskapinn sem er ekki mjög flókinn. Jóla-

skrautið má síðan nota á ýmsan hátt, t.d. sem skraut á
jólatré, pakkaskraut og pakkamiða. Jólasveinninn er
líka tilvalinn sem lítil jólagjöf. Það er um að gera að
leyfa sköpunargleðinni ráða ferðinni og útbúa fleiri
gerðir af svona filtskrauti, t.d.
er einfalt að gera jólatré með
alls konar tölum, piparkökukarla
og hjörtu, skreytt að vild.

Í hreindýr þarf tvo liti af filti (t.d. brúnt og svart en

annars bara eftir smekk hvers og eins), perlugarn,

smá tróð, perlur fyrir augu og mjóar trjágreinar.

Sníðið 2 stykki af hreindýrshöfðinu og 2 stykki af

hornum. Kappmellið höfuðstykkin saman eða saumið

með sikksakki í saumavél. Hornin er fest á milli og ögn af

tróði sett inn í. Skiljið eftir op fyrir búkinn. Perlur

saumaðar á fyrir augu en einnig er hægt að gera þau

með tvinna eða tússpenna. Sníðið 2 stykki af búk

hreindýrsins og saumið saman með kappmellu, setjið

smá tróð inn í áður en lokað er. Festið höfuðið á búkinn

með kappmellu. Setjið lím á annan endann á

trjágreinunum og stingið þeim inn á milli saumsporanna

þar sem eiga að vera fætur. Látið þorna og þá er

hreindýrið tilbúið.

Hægt er að gera bara höfuðstykkið, setja í það band og

þá er komið sniðugt pakka- eða jólatrésskraut. Einnig er

hægt að sníða bara eitt höfuðstykki og strauja það á

pappír með straulími. Sauma eða líma síðan hornin á og

þá er komið pakkakort.  - Góða skemmtun!

hreindýr

jólasveinn

 hreindýrajólföndur

eftirm
innilegasta

jólagjöfin
Lárus G. Valdimarsson

Fyrst vil ég taka fram að ég er persónulega
ekki mikið fyrir jólagjafir eftir að ég komst á
fullorðins ár, enda jólagjafir fyrst og fremst
fyrir börn í mínum huga. Eftir nokkra
umhugsun þá held ég að eftirminnlegasta
jólagjöfin hafi verið bók með nokkrum
smásögum eftir Anton Tjechov sem
ágætur vinur minn gaf mér jólin 1982. Við
vorum við nám í Svíþjóð á þeim tíma og ég
fór reyndar ekki heim til Íslands þau jól og
notaði tímann m.a. til lesturs á þessari bók.
Titil bókarinnar mætti þýða sem „Frásögn
óþekktrar manneskju” en það er jafnframt
heiti þeirrar sögu sem er uppistaða þessarar
bókar. Fyrir mér var lestur þessarar bókar
nokkur upplifun þar sem Tjechov sýnir á mjög
sannfærandi hátt yfir hve djúpu innsæi hann
bjó á mannlegu eðli og samskiptum fólks.

Dagbjört Hjaltadóttir
Ég held að það sé mokkakápa sem
maðurinn minn gaf mér fyrir margt löngu.
Kápan var útskriftarverkefni Björgu Ingadóttur
fatahönnuðar úr dönskum hönnunarskóla og
hún var svo víð (eins og tískan bauð á þeim
tíma) að ég hefði getað tekið farþega. Innan
í kápunni var (og er) sjálfstætt, heittemprað
veðurkerfi. Það voru áhöld um hvort mér
þætti vænna um kápuna eða gefandann
þennan harða vetur, svo vænt þótti mér um
þessa kápu. Gefandinn entist þó betur. Seinna
var kápan þrengd og stundum dreg ég hana
fram í sérstaklega andstyggilegum veðrum
og þá kætast börnin mín ógurlega.

Ingibjörg Sigfúsdóttir
Strax dettur mér í hug tveir silfurplettkerta-

stjakar sem við hjónin fengum í jólagjöf frá
börnunum okkar, sem að þá voru 3, 5 og 10

ára. Fyrsta jólagjöfin sem þau keyptu í búð.
Þau höfðu aurað saman í jólagjafasjóð og farið
síðan alein í Suðurver, sem var önnur af tveim

búðum sem voru á Suðureyri, og keypt það
sem þeim þótti allra fallegast til að gefa

mömmu sinni og pabba. Búið að vera algjört
leyndarmál, hlaðið spennu sem náði hámarki
þegar við opnuðum pakkana, sem að sjálf-
sögðu voru tveir. Að horfa á börnin mín með
augun tindrandi af gleði og full af eftirvæntingu
eftir okkar viðbrögðum varð mér ógleymanlegt

augnablik og gjöfin eftir því. Þau fengu sko
knus og kram. Þarna féll öll fjölskyldan í faðma

um þessa einu jólagjöf sem að var ekki bara
eitthvað, heldur allt.

Aðra eftirminnilega jólagjöf fékk ég þegar ég
var 5 ára. Það var æðislega falleg og stór
BRÚÐA (ekki dúkka!) frá elsta bróður mínum

sem var nýbyrjaður að vinna og því nýríkur
og jólaglaður. Brúðan var með brúnt hár, tekið

saman í fléttur, og með blá augu sem að hún
gat lokað ef henni var hallað rétt. Hún var í
hvítri blússu og rauðu pilsi með bryddingum.

Svo var hún í svörtu vesti sem var reimað
saman að framan með rauðum silkiborða og
hvítum skóm. Ég hafði aldrei snert svona

flottar brúður, bara dáðst að þeim. Þær voru
vanalega geymdar bak við gler í stofuskápum,

eða hátt uppi í hillum þar sem börn ná ekki til.
Ég man hvað ég varð undrandi, þetta var svo
ótrúlegt, svo óvænt og skemmtilegt! Stolt og

montin yfir að eiga stóran bróðir, eða réttara
sagt fullorðinn bróðir, sem gaf okkur öllum

stórar gjafir. Ég man ennþá hvað hin fengu frá
honum. Fljótlega fékk ég að setja mína brúðu
upp á punt í stofuskápinn. Ég tímdi ekki að

leika með hana, horfði bara og dáðist að henni.
Þessi brúða hefur fylgt mér og situr enn heima
í stofu og lætur dáðst að sér en eitthvað hafa

breyst stærðarhlutföllin á milli okkar. Hún er
bara lítil en í fínu formi þó að fimmtug sé,

enda aldrei þurft að gera neitt, nema vera sæt.

Rúnar Óli Karlsson
Mér dettur í hug alhliða snyrtisettið frá móður-
systir minni. Innihélt allt til að gera ljótustu menn
að algjörum kavalerum. En líklega endar gjöfin
ekki efst á listanum eftir að frændi minn benti
mér á að í gjöfinni væru líklega dulin skilaboð
um lélega snyrtimennsku. Listann toppar líklega
bílabrautin sem mamma og pabbi gáfu mér og
við bræðurnir lékum okkur með þar til lítið var
eftir af henni. Bílarnir voru með ljósum og teljara
sem taldi hringina. Teljarinn kom í veg fyrir að
hægt var að rífast um hver vann. Ég hef ekki
tímt að henda henni ennþá þrátt fyrir að hún
verði líklega ekki brúkuð aftur.

Hulda Bragadóttir
Árið 1983 fékk ég plötu í jólagjöf með píanó-
konsertum 1 og 2 eftir Friedrich Chopin. Ég var
þá 18 ára og ekki alveg viss hvort ég vildi leggja
tónlistina fyrir mig, en upp frá þessu varð ég hel-
tekin af Chopin og tók framtíðarákvörðun varð-
andi tónlistina og hef verið mikill Chopin-aðdáandi
síðan. Ég spilaði sjálf Konsert No 2 eftir hann
á lokaprófi frá Tónlistarskólanum í Reykjavík
árið 1990 með Sinfóníuhljómsveit Íslands.

